
Сонетда шакл ва мазмун уйғунлиги хусусида

       Ҳозирги кун адабий жараёни қотиб қолган эмас. У асрлар давомида ривожланиб, ўзида янги шаклий ўзгаришларни мужассамлаштирмокда. Мумтоз адабиёт шакллари  қаторида ХХ аср ўзбек адабиётида жаҳон поэзиясининг рондел, рондо, верлибр, терцина, хокку, танка, сонет каби пешқадам шаклларининг қўллаётганига гувоҳ бўламиз. 

        Сонет жанри хусусида гап кетар экан, унинг асосий специфик хусусиятига композицион қурилиши  масаласи мансублиги эсга олинади. 

         «Лирик асарда композиция ижодкор диққат марказининг, унинг олдида турган бадиий вазифанинг аниқлиги, шунга нисбатан асардаги қисмлар ва образлар жойлашуви ва ижодкор томонидан ўша марказ ва бадиий вазифага нисбатан тасвир меъёри ва мувофиқлигига риоя қилишдан иборат деб қараш керак»
.

        Бизга маълумки, композиция асар структураси билан боғлиқ, унинг компонентларига алоқадор ҳодиса. Композиция - асарнинг қурилиши, унинг таркибий қисмларининг жойлашиши, воқеаларни баён қилиш тартиби – асосий бадиий воситалардан бири бўлиб, ёзувчи орқали асарда иштирок этувчи кишиларни характерлайди, ўзини қизиқтирган ҳаётий воқеаларни ўзи тушунганича тасвирлайди. Дарҳақиқат, композиция, ижодкорнинг асар қисмлари жойлашувидан, образлар талқинидан келиб чиқиб, уларнинг мувофиқлаштирилиши ўз ғоявий ниятига мослаш жараёнидир. 

        Бадиий асарда композиция жанр спецификасига кўра турлича бўлади. Лирик асарда композиция лирик тур қонуниятларига бўйсундирилган ҳолда жорийланади. Шунга кўра лирик композиция адабий композициянинг бир бўлаги ҳисобланади. Умуман, адабий композициянинг бир қатор принциплари мавжуд. «Бу – мазмуннинг, поэтик ғоянинг аниқлиги (1), ҳаққонийлик (2), эмоционаллиги (3) ва шу поэтик ғояга нисбатан қисмлар ва образларнинг мувофиқлик даражаси (4), тасвир меъёри (5) ва жойланиш мутаносиблигидир (6)»
 . 

         Лирик композициянинг таснифи учун қуйидаги икки жиҳатга эътиборни қаратиш лозим :

1. Таснифнинг ҳаётий ва ҳаққоний асосга-эътиборни қаратмоқ лозимлиги ;

2. Тасниф лирик композиция кўринишларининг бутун ранг-баранглигини ўзида акс эттириши шарт.

 Бу икки жиҳат ўзаро диалектик муносабатда бўлади. Асос-эътиборнинг табиати лирик композиция кўринишлари доирасини белгилайди. 

        Лирик композиция олдига ижтимоий кўзланиши, поэтик ғоянинг ҳаётий ситуацияга асосланганлиги, композицион шаклнинг ички қонуниятларга асосланганлиги, лирик асарда шакл ва мазмун мутаносиблиги, лирик туйғунинг ифода шакли турлари каби талабларни ўз олдига қўяди ва саналмиш талаблар ижроси лирик асар таснифида ҳам аҳамиятли, шунингдек, лирик асар муваффақиятини ҳам таъминловчи муҳим омиллардан саналади. 

        Лирик жанрларнинг мавзуи ва умумий кайфиятига қараб фарқлайди: тантанавор – кўтаринки руҳиятдаги шеърлар (қасида, гимн, дифирамб), мунгли – тушкун кайфиятдаги шеърлар (элегия, қаҳрли – фош қилувчи руҳиятдаги шеърлар (инвектива) ва х.к. ) , аммо тематик принцип лирик композиция табиатини очиб бера олмайди (диссертация Ж.К. ) . 

          «Лирик композицион силсила»нинг ўзига хос кўринишларидан бири сифатида талқин этилувчи «лирик экспрессия» шеърлари гуруҳига кирувчи эхтироскор – мадҳ этувчи шеърлар сирасига сонетларни ҳам киритиш мумкин. Лекин кўпчилик сонетларда мавжуд бўлган сюжетни инобатга олганда сонетни сюжетли шеърлар композицияси доирасида ҳам текшириш ҳоллари учраб туради.
1. СОНЕТДА КОМПОЗИЦИЯ МАСАЛАСИ

Маълумки, сонетда барча қофиялар ўта жарангдор, тархи тоза, порлоқ бўлиши шарт. Қофиялар тартибида ҳам ўзига хосликлар мавжуд. Унда мазмун бандлараро маълум изчиллик билан баён этилади. Сонетнинг ички композициясига кўра унинг ҳар бир банди мустақил шеър мақомида бўлиши зарур. Композицион кўринишида 1-ўринда турувчи катренда мазмунининг моҳияти сўзланади, 2-катренда у ривожлантирилиб юқори нуқтага кўтарилади. Қолган терцет бандларининг биринчисида масаланинг ечими берилади, сўнгги терцетда у хулосаланади.


Сонет назариётчиларидан бири Бехер сонетни бадииятнинг энг ёрқин диалектик кўринишларидан бири деб атаган эди. Сонетнинг дастлабки тўрт мисрасини у тезис сифатида  1- катрен, кейинги тўртлигини антизезис сифатида 2- катрен ва сўнгги икки  учликни синтез деб атади. Бальзак “муаммо – ўсиш – кульминация - ечим” тарзида ҳам баҳолайди.

 
Петрарканинг Шукур Қурбон таржимасидаги “Мадонна Лауранинг вафотига” туркумидаги “Гултож хазон бўлди” деб бошланувчи сонетда асосий масала ҳижрон дарди, норасо дунёни ёзғириш бўлишига қарамай унда тақдири азал ҳукми-фармонига бўйсуниш ҳолати ҳам сезилмай қолмайди. Шеърнинг илк катренида муаммо, яъни “қашшоқ”, “шум етим”  каби бўзлаётган руҳнинг “йўқотганини” излаётгани ҳолати берилади, кейинги катренда лирик қаҳрамон – ошиқнинг афтодаҳол ҳолатига сабабкор ўлимни чорлаш орқали воқеа ривожланади, биринчи терцетда покиза муҳаббат эвазига, мукофот тарзида олтин – кумушлар эмас, балки тақдир ҳукми дея берилган ғояни оғу ютканча елкалаб бораётган ошиқ ҳолати тасвирланади. Бу сонетнинг кульминацияси ҳисобланади. Сўнгги терцетда эса сонет ечими ёки қулфида кўринишидан гўзал кўринган Дунё йиллар йиққан нафис муҳаббатини шамолларга бир дамда совуриб бағритошлигини намойиш қилиши билан якунланади. 

        Б. Бойқобилов сонетлари хусусида сўз кетганда, унинг йиллар давомида сонет жанри такомилига қўшган хиссаларини эътироф этиш билан бирга айрим сонетлари қуруқ дифирамблардан иборат бўлиб қолганлиги айтиб ўтиш жоиз. Инсонга, мамлакатга, диёрга, қуёшга ва бошқаларга мадҳлар акс этган, «Инсон изи бормиш …», «Одамзод келганда ёруғ оламга», «Ер ҳам коинотда …», «Қуёш ҳам Она деб атармиш ерни», «Бу буюк тупроқни она дер ҳар ким» дея бошланувчи сонетида уч космонавтнинг самога қилган парвози хусусида сўз боради. Ушбу жараён қуёш билан имзо чекиш, чаноқларни юлдузга элтиш ҳолатларига менгзалади. Шунингдек, у

Еру осмон аро бўлганда кўприк ,

Уч лочин поёндоз солди қуёшга ,

        Бир кечаю кундуз юммасдан киприк ,

Одамлар уларни кўтарди бошга .

      Юқорида таъкидлаганимиздек, лирик композициясининг асосий талабларидан бири зарур ижтимоий вазият танлашдир, Б. Бойқобилов сонетларида кўпинча мавжуд барча ижтимоий шароит идрок этилади ва улар ёзувчи томонидан сонет шаклида қоғозга тушаверади. Келтирилган шеърда ҳам мавжуд даврнинг оддий ҳолатига айланиб улгурган космонавтларнинг фазога учиш ҳодисаси акслантирилган. Сонет шакли шекспирона сонет дея аталаётган сонетда, янги бандлар миқдори 4+4+4+2 тартибида берилган. Шеърда сонет композициясининг қатъий шартларидан бир мунча чекиниш ҳоллари юз берган. Яъни, тугун, кўтарилиш, кульминация қисми ўша ситуация учун юқори нуқта бўлса-да, лекин сонет жанри талабларига кўра кульминация эмас, балки воқеалар ривожига ўхшаб кетади. Чунки бу қисмда одамлар бир кеча-кундуз ухламасдан космонавтларнинг фазога кўтарилишларини кузатишади, лекин китобхон қалбига ларза келтирадиган жозибалар сезилмайди.

        Шеърда кўлланган «само дафтарини варақлаш» ташбеҳи мохиятан бир оз ўринсиздек. Чунки само дафтари кеча-кундуз маъносида «варақланадиган»  бўлса, унда фақат тонг отиши назарда тутилиши керак бўлган ўринга варақлаш ноўриндек.

        Шунингдек, ўша заҳоти «самони қизартириб», «Зуҳрони рози қилиш» мумкин эмасдек, чунки улар учишга шайланганлар холос, шу билан бирга уларнинг учишини бир кеча-кундуз мобайнида бутун одамлар кузатишмокда. Лекин бошданоқ Зуҳро билан кўришишлари ҳам ҳаётий, ҳам бадиий мантиқ талаби даражасига тўғри келмайди. Ташбеҳда қўлланилган «олмадай» ўхшатилиши эса айнан қизилликка даҳлдор деб булмайди, чунки бошқа рангдаги олмалар ҳам мавжуд. 

          Мана шундай ҳолат навбатдаги сонетда ҳам учрайди. «Уч космонавт ҳалок бўлди дафъатан», деб бошланувчи сонет юқоридаги сонетнинг мантиқий давоми бўлиб, ушбу сонетда энди ўша уч комонавтнинг ҳалокати муносабати билан марсия айтилади. Лекин ушбу марсия – сонетда ҳам бир оз номутаносиб ташбеҳлар учрайди. Хусусан, «Яраланган филдай тўлғонади Ватан», «Олимлар сочларин чангаллаб қолди» ташбеҳлари шулар жумласидан. Ватан моддий жисм эмаслиги поэтик тафаккур табиатига кўра ҳам унинг яраланган филдай тўлғонишига йўл қўймайди. Шунингдек, олимларнинг сочларини чангаллаши уларнинг хатоға йўл қўйганларидан ачинишми, ёки марҳумлар тақдиридан фожеалик ҳолатими, бу ҳол ҳам номаълум. Лекин соч чангаллаш ҳам ноўрин ташбеҳ, назаримизда. Кейинроқ шу сонетда «хотинлар сочин юлиб, шу асно оламни титратиб йиғлаб юборди» жумласи қўлланилган. Лекин ушбу ҳолат ҳам матнда бир оз сунъийликни вужудга келтирган. Поэтик мушоҳадага кўра бу ташбеҳлар ўта жўн бўлиб кўринади. Ҳамда асар кульминацияси сифатида ушбу ҳолат берилиши ҳам бирдек сезилади. Ушбу ҳодисанинг юқори чўққисини бошқача тасвирлаш, зарур бўлса, бошқаларнинг кўзларидаги «ёшни-ю», «сочлар юлиниши»ни кўрсатмасдан, шеърхоннинг кўзига ёш келадиган даражада фожеа тасвири берилса, мақсадга мувофиқ булар эди.                                                                                                                                                                                                                                       


 Рауф Парфи шеъриятининг асосий қисмини сонетлар ташкил этади. Сонетлар композицион қурилиши ҳам ўзига хос. Р.Парфи сонетларида катрен  а – б – а – б ,  в – г – в – г ,  терцет эса  д – е – д ,  е – д – е  шаклида қофияланади. Шоирнинг 3 қисмдан иборат «У дунёга онамга мактуб» сонетлар мажмуида ,  тўрт қисмли «Сиёвуш» шеърида ,  «Бир мухбирга»  сонетида , «Яна мен уйғондим»,  «Кўзимнинг ғорида»,  «Сенсиз» (3 қисм), «Йўловчи» (3 қисм), «Микеланжело севгиси»(3 қисм),  «Муҳаббат» (5 қисм),  «Маъно ўқи кўзимдан», «Ҳамлет»(3 қисм),  «Ван Гог»,  «Чингиз Айтматов»,  «Ватан» (3 қисм),  «Шоир қисмати» (3 қисм),  «Ёнғин”, “Оғриқ» (3 қисм)  каби аксарият сонетларида ҳам юқоридаги тартибда қофияланиш, композицион тамойил  кузатилади. Лекин шоирнинг кейинги йилларда ёзган «Тҳакурнинг охирги шеъри» сонетининг 1 – 2 – бандларида терцет, 3 – 4 - бандларида катрен берилади . 

                                    Соҳир Сарасвати! Надир бу  ақлим,

                                    Надир тану,надир дилу,  надир жон?

    Бу қандай каҳкашон? Бу қайси иқлим?

         Алдандимми туғилиб? Ростми? Ё ёлғон?..

       Эй, менинг паришон, эй, шўрлик халқим,

    Бағрим, қачон туғиласан,  сен,  қачон?

      Рауф Парфининг Чўлпон, Фитрат, Микаленжело, Ч. Айтматов ва бошқа атоқли шахсларга,  севгилисига бағишланган ва умуман адресли сонетларида кечинма лирик қаҳрамон тилидан баён этилади.  Уларнинг бирортасида буюк шахслар шаънига ёғдирилган мадҳу санони кўрмайсиз. Туйғу – кечинмалар талқинидаги холис ифода услуби ўша улуғ шахслар шахсиятини очишга кўмаклашади, ўқувчини лирик қаҳрамоннинг туйғулар оламига олиб киради, қалб    туғёнлари, изтиробли ўй-мушоҳадалари билан таништиради, буюк инсонлар ҳақидаги тасаввур-тушунчаларини бойитади . 


Шоирнинг «Қора девор» деб аталган олти қисмли  композицион қурилишга эга бўлган сонетлар мажмуида анъанавий шакл ўзига хос тарзда  композицион тамойилда намоён бўлган. Унинг 1-қисмида катрен банди    а – б – а – б ,  в – г – в – г – в – г  тарзида қофияланган.  У моҳиятан рамзий маъно касб этган. Унда рамз-образлар анчагина: лирик қаҳрамон кечинмалари ифодаси, қузғунлар - разолат оламининг элчиси,  бузғунзор-разолатнинг макони, мажруҳлар юрти – жаҳолатнинг жабрдийдалари ўлкаси,  юрак зиндони – лирик қаҳрамоннинг орзу-хаёлига тўсиқ бўлган мубҳам  қафас, яланғоч дор эса лирик қаҳрамонни кутаётган қисмат рамзи тарзида гавдалантирилган . 

Юрагим зиндони. Бир яланғоч дор,

Солланиб турадир фақат мен учун.

   Бунда бир муҳаббат заҳри қотил бор,

                        Бу зиндонда бир Лайло бор, бир Мажнун. (86-87)

        Қаҳрамон дунёда мавжуд жаҳолату разолатнинг совуқ шамолларидан толиққан. Сонетлардаги поэтик образлар талқини ҳам ўзига хос. Юқоридаги сонетда Сарасвати, Шива, срабон ёмғирлари сингари поэтик тимсоллар берилган.  Ушбу тимсолларга мурожаат қилаётган лирик қаҳрамон  Робиндранат Тҳокур фан ва санъат илоҳаси дея юритиладиган Сарасвати тимсолида ўз ижоди сарҳисобини, бунёдкорлик ва барбод маъбуди Шива мисолида ўз халқи такдирига қайғуриш ҳолатини, тинимсиз ёғувчи срабон ёмғирлари тимсолида видолашув онларини,  ўлим маъбуди Йама тимсолида эса боқий дунёдаги суҳбатдошини кўргандек бўлади .  

        Шеърдаги оксиморон шакллар шоир поэтикасининг асосини ташкил этади ва композиция воситалари ифодасида ўз ўрнига эга унсур ҳисобланади..  «Қорайиб тиркашар ўз музтар кўлкам»,  «Маъюс жаранг»,  «Музларга бурканган кўклам»,  «Совуқ қоронғунинг оппоқ садоси»,  «Алвидо кунимдир, туғилган куним» каби оксиморон ҳолатлари шеърнинг таъсирчанлигини контраст ҳолатлар ҳисобига ошира олган .       

        Унда шоир куйлайдиган янгроқ сўз айтиш истаги ҳеч амалга ошмайди. У оғир ўй-хаёл исканжасида, ана шу ҳолат ифодаси учун лирик қаҳрамон руҳи баъзан «заҳарга айланади», баъзан «оғочдек синади», баъзан «ўзини сўйиб, шамолларга совуради», ниҳоят, ўзини «отувга ҳукм қилиш» орқали барча саволларга нуқта қўяди. 

Ай, совурдим ул совуқ шамолларга,

      Ҳукм қилдим ўзимни. Тонг чоғи отдим.

              Нуқта қўйдим жавобсиз саволларга.  (86-87)

        Разолатдан зада кўнгил, аввало, ўзини поклашга ҳаракат қилади: бўйнига чирмашган иблисни қувади, покиза тош билан покланади, лекин беҳаловат руҳ жонни тарк этган исёнкор хаёл тарзида намоён бўлади. Исёнкор хаёл оққа бўялган қора девор салтанатига яна қайтади, ўз қондошлари – инсонлар холидан хабар олмоқчи бўлади, лекин яна қабоҳатга дуч келиб, ўзининг ягона суянчиғи, қалби ҳукмрони – Оллоҳ ҳузурига қайтади : 

    Сўзимга тўлди соғинч, сўзим-да ёлғиз,

 Кўзимга тўлди ёлғиз Оллоҳ жамоли,

    Белги берди фалак.  Номаълум бир из,

            Жисмимни синдирди – ажал шамоли….(89)

         Бу сафар лирик қаҳрамон Оллоҳ хузурига – боқий дунёга рихлат этади, лекин ажал унинг жисминигина маҳв этади. Бу ҳолатда покиза руҳ адабий яшашга ҳукм этилганлиги аён бўлади. Юқоридаги таҳлиллардан кўринадики, Рауф Парфи сонет жанрига муносиб хисса қўшиш жараёнида ушбу жанрни етукликка кўтарилишида, «ўзбек сонети» юзага келишида етакчи ўринлардан бирини ишғол этган шоир эканлиги англашилади. Р.Парфи сонетлари поэтикаси   ва композицион қурилишидаги юксак даражадаги моҳирона тасвир  ҳам шундан далолат беради. 

        «Ўзбек сонети»га ҳисса қўшаётган шоирлардан бири Фахриёр шеърияти ҳам модерн адабиёт бадиий хусусиятларини ўзида мужассам этган. Хусусан, унинг «Сенсизлик» ва «Номозшомгул» тўпламларидаги сонетларда интим лириканинг ўзгача талқини кўзга ташланади. Сонетларда ҳам Рауф Парфи шеъриятидаги сингари мураккаб ассоциатив ҳолатлар учрайди. Маълумки, поэтик образлар ижодкор концепциясини воқеликка бўлган эстетик муносабатининг поэтик мазмунини ифодалаш билан биргаликда лирик «мен» руҳиятини кашф этувчи асосий воситалардан бири саналади. Яъни шоирнинг эстетик қарашлари образлар воситасида намоён бўлади. Бунда сонет композициясининг ҳам ўрни бор. 

        Сонетнинг биринчи мисрасидаёқ севгиси барҳам топган ошиқ изтиробларига дуч келамиз : 

Лаҳзада севгимиз қариди,

  Сочларини бўяр унинг тун.

 Не ғамки, висолинг ариди,

          Дафъатан, мен севилмаган кун
.

    Тасаввуримизда сочлари оқарган севги гавдаланади, тун эса ана шу оқ сочларни беркитиш учун ўзининг севимли бўлган қора ранги билан бўяй бошлайди. Лекин аслида ошиқ севгилисисиз ўтказаётган тундан нажот тиламоқда ва қайсидир маънода нажоткорини топа олган. Сонетнинг сўнгги терцетида яъни ечимида  шоир : 

Сен ўзингга олмайсан уни

       Олмаслигинг ўтмокда жондан,

         Қолмасингга қолмоқда куним.

        Ёрнинг бепарволиги, ошиқнинг ёнида қолишни истамаслиги, на баҳорда, на кузда қолишни хоҳлаши эса аслида маъшуқанинг ошиқ билан ҳеч қачон бирга бўлишини хоҳламаслиги, ҳамдам бўлиш маъсулиятини ўзига олмаганлиги, худди ана шу ҳолат ошиқни оғринтириб, «усизлик»ка куни қолаётганидан жигар бағри хун бўлмокда. Дастадаги иккинчи сонетда :

    Суйган ўзим, куйган ҳам ўзим

Ишқ аталган аламзорларда .

Сенга етмай тентирар сўзим

   Шеър унмаган қаламзорларда.

дейиши билан ошиқ ўз «қилмиш»и ва қисматидан афтодаҳол. Яъни, у мажнунвашлар саҳроси ҳисобланган «аламзор»ларда тентирар дардига мубтало, ёри учун аталган сўзлари эса энди бўшлиқ каби «қаламзорлар»да тентирашга маҳкум. Бу ўринда «аламзор» ва «қаламзор» ташбеҳлари оригинал қўлланмалар бўлиб, улар орқали «ишқ интиҳоси» ва «шеърият дунёси» тушунчаларини уқиш мумкин. Шу сонетида шоир «муҳаббатим ақлдан озган» дейиш орқали ўзининг тушкун ҳолатини ифодаламоқчи бўлади. Яна бир ажойиб образли тасвир 3 – сонетнинг кўтарилиш ва юқори нуқталарида берилади : 
     Шамол бўлиб кўйлакларингдан

 Тортқилади нигоҳлар бўзлаб.

    Кетма, деди, тутди барингдан ,

 Сочларингда адашди сўзлар .

                                          Не сўз эди, қорайди туйқус,

   Сочларингга қўшилиб куйди .

    Не қисматки, сўз ва соч уйқаш,

         Не бахт, мени ҳижронинг суйди?

 Бу ўринда китобхон кўз ўнгида орқа – олдига қарамай, беписанд кетаётган маъшуқа образи гавдаланади. Ошиқнинг нигоҳлари эса мўлтираб, шамол шаклига кириб унинг кўйлакларини ўтинч билан тортқилаётгандек бўлади, сўзлар эса этак баридан тутиб, ундан сочлар орасида адашиб  кетар, сўзлар «кетма» деган каломни тинимсиз таъкидлашар эди. Сочларнинг орасида юрган сўзлар ёрнинг тафтиданми ёки ўтинч алангасиданми, ҳар калай бир зумда куйди ёки қорайди ва сочлар орасига сингиб кетди. «Кетма» сўзининг қисмати қоралиги сочнинг қора ранги билан уйқашиб кетиши ўша ҳолат учун табиий хол эди . Лекин ёр мана шу ҳолатдан ҳам ўз бахтини кўради, яъни у айрилиқ, ҳижрон азобида қолаётганлиги, ишқ соҳиби эканлигининг ўзи – унинг-чун улкан бахт. Навбатдаги сонетда ошиқ : 

Ўзингдаги мени қайларга

       Ташлаб ёҳуд олиб кетарсан ?

  Қай заминга, қаю ойларга

    Сочадурсан ғазаб сингари,

           Эҳтирослар туғилар – харсанг,

            Кетмас юрагимнинг синграри.

дея маъшуқага бир оз таъна қилади. Ошиқнинг қалби, муҳаббати ёр билан бирга кетган эди. Ўша қалбни энди маъшука хоҳлаган жойига ташлаб кетиши мумкин,  дилда пайдо бўлувчи инжа туйғулар эса тош – ҳарсанг сингари жиловланган, агар улар бир оз бўшатилганда ҳам ошиққа нисбатан ёрда шафқат туйғуси туғилган бўлур эрди. Лекин ана шу ҳолат юз бермаслигини сезган ошиқнинг қалби оғриқдан сирқирашни давом эттиради. Навбатдаги сонетда ошиқ «умидларнинг кули»ни сепганлигидан сочлари оқариб кетади. Шоир шу ўринда «умидлар кули», «мендаги ўзинг», «айрилиқ мавсуми», «қирмиз қор», «ҳажр дарвозаси», каби истиоралардан поэтик тафсил яратиш учун фойдаланган : 

Ёдинг билан яшамоқ оғир,

 Яшамаслик оғир ундан ҳам,

           «Кезмоққа боғ, ботмоққа тоғнинг –

                Йўқлиги» сен бўлдинг. Сенсизлик –

             Менинг касбим ,  менинг вазифам.

          Муҳаббат -  армонли тенгсизлик.

    Одатда ҳижрон изтироблари тарзида тасвирланадиган айрилиқ дамлари «сенсизлик» истиораси орқали ифодаланган. Юқорида берилган терцетларда эса «сенсизлик» деб аталган бадиий ғоянинг «қаймоғи» берилган. Сенсизлик лирик қаҳрамоннинг вазифаси, касби даражасига кўтарилганига сабаб эса унинг ҳижрон азобига маҳкум эканлигидадир. Муҳаббатнинг «армонли тенгсизлик» дея ташбеҳланишига сабаб эса ошиқ ва маъшуқа бурчлари юзасидан фақат бир томон – лирик субъектгина руҳий изтироблар чангалида эканлигига ишора. Ана шу вазият – фақат бир томоннинггина азобга маҳкумлиги тенгсизликни келтириб чиқаради. Сонетлар гулдастасидаги кульминацион нуқта ҳам мана шу ўринда зоҳир бўлган дейиш мумкин. Кейинги сонетларда «яралари битмаган хотир», «умидлар қони», «умид ҳамласи» каби метафоралар қўлланилган. Кўринганидек, «умид» ҳар доим асосий образ бўлиб қолмоқда, чунки ана шу умид ёрга куч бағишламоқда. Шоир яна бир ўринда 

Юрак – умидларнинг  мозори,

       Уни ҳеч ким зиёрат этмас, - дейди.


Бу билан умидлари бир неча марта  сўнганлигига ишора қилади. Ҳар бир сўнгги умид бир неча «мозор»га айланган ва уни зиёрат этилмаслиги эса яна ўша бағритош маъшуқанинг ташрифи ёки унда умид учқунини уйғотиши билан боғлиқ ҳолат. IX сонетда эса лирик қаҳрамон маъшуқани излашда давом этаётганини, яъни уни ахтариб эмас, ўз умидлари оламида излаётганига ишора қилади: 

          Мен сени йўқларман, борларман,

«Умидимнинг шамини ёқиб»

             Чорларман, «ёр»ларман, зорларман

               Худо ҳаққи, муҳаббат ҳаққи.
 (89-б)

          Парчадаги саж усули диққатга сазовор. «Висол хавфи» истиораси эса шунча изтиробдан сўнг кўришиш даҳшати, «борлари» ва «йўқлари» эса унинг мавжуд ва номавжуд туйғулари, кечинмалари дея ташбеҳланади. Шоирнинг «Номозшомгул» сонетлар мажмуида номозшомгул поэтик образи фожеа тасвирида гавдалантирилган. Баҳор келиши ушбу гул учун фожеа. Негадир ҳамма жону-жонивор, ўсимликлар – тирик жонлар учун баҳор туғилиш, яшариш, шодиёна фасли бўлса – ю, бу гул  учун фожеа келтирувчи фасл бўлиб қолди. Бунинг сабаби оддий. Номозшомгул – шоирнинг ажойиб топилмаси. Унинг тонгда очилиб, шом киргач ёпилишидан шоир ажойиб поэтик образ ярата олган. Унинг наздида у ошиқ – ишқнинг девонаси. Ҳар саҳар умид билан ўз ёрини кўриш илинжида кўз очади. Лекин ҳар кеч у ноумид ҳолатда, ҳижронлар гирдобида ёпилишга – ғамгинлашишга мажбур. Бу ҳолат ҳар куни давом этади. Гулнинг ҳар кеч тўкилган гулбаргларини хазонрезгиларга ўхшатиб, ушбу ҳолатни нафармон фасл дея ташбеҳлайди. 

Чувалади оёқларингга

         баҳор эмас, нафармон фасл,

                Суйган саринг, куйган сарингга

          айролиқлар «этади насиб».

Айролиқлар эса гулнинг ўз ҳосиласи бўлган гулбарглардан ҳар шомда жудо бўлавериши ҳолатига менгзалган. Саҳарда номозшомгул ё тўкилган гулбарглардан ёки ўз қайғуси сабаблими, кўк кийиб, аза тута бошлайди. Гул либоси кўнгил шоми – у аза либосига бир умр бурканишига маҳкум. 


Лирик қаҳрамон эса ўз хасратларига ҳамоҳанг гул учун яратганга илтижолар қилади. У учун маҳкумлик, абадий азоб ҳолати бўлган ушбу ҳаёт тарзидан уни халос этишни сўрайди.

“Лирика  поэтик характернинг яхлит қирраларидан дарак беради. Ҳар бир шеърда тугал бир характернинг маълум бир қирраси намоён бўлади”
. Юқоридаги шеърда ҳам номозшомгул ўзига хос характер сифатида гавдалантирилган.Гегель ҳаракат бўлмоғи учун асосан характер талаб қилинади, деганида мана шу каби индивидуалликни назарда тутган бўлса, эҳтимол .


“Сонетда давр яшайди, тўғрироғи - даврлар”.
Яъни сонет жанри моҳиятан улкан бир тарихий босқични босиб ўтган ва даврлар силсиласида мукаммаллашган жанр ҳисобланади. Шу маънода сонетнинг композицион қурилишида ҳам маълум маънода эврилишлар кузатилади. Хусусан, сонет таркибида сўз такрорлари  анафоралар қўлланилиши унинг  қатъийлаштирилган шакли учун ноўриндек туюлса-да, Фахриёр ижодидаги “Ҳадик”, “Сен мени...”, “Кайфият хулосасизлиги” каби сонетларида ушбу услубларнинг ўринли қўлланилганлигини кўрамиз:

На гул бор синграрга отини айтиб,

    На кул бор бошингга сочмоққа зорли,

     На йўл бор бош олиб кетарга дайдиб.


Сонетлардаги “муаммо – ўсиш – кульминация - ечим” тузилишига риоя қилиш ва мана шундай қатъийликка амал қилиб туриб ҳам, бу шаклнинг оригинал намуналарини яратиш ижодкор маҳоратидан далолат беради.


«Сўз санъатининг специфик хусусиятини аниқлай олишда ички – бадиий – психологик омиллар билан бир қаторда – ташқи ижтимоий – фалсафий фикр тараққиётини ҳам ҳисобга олиш лозим»
 бўлади. Шунга кўра сонет спецификасида ижтимоий муҳитнинг таъсири ҳам  сезилиб туради.
2. СОНЕТДА ЛИРИК СЮЖЕТ МАСАЛАСИ
«Сюжет масаласи лирик турда ҳам замон ва макон масаласи демакдир,замон ва макон масаласи эса тасвир жой – шароити, вақт ва ҳажм билан алоқадордир»
. Адабиётшунос олим Уммат Тўйчиев лирикада сюжет масаласини тадқиқ этар экан, сюжетнинг шеърда акс этаётган кечинманинг замони ва маконига алоқадор эканлигига эътиборни қаратди. «Сюжет лирик асарларнинг ҳам мазмун, ҳам шакл характерига эга бўлган унсурларидан биридир».
 Чунки лирик сюжетда мазмун кечинманинг характер-хусусияти, унинг замон ва маконга нисбатан объектив алоқадорлигига боғлиқ бўлади. Янаям аниқроғи, лирик қаҳрамоннинг хаёли, ўйи, кечинмалари руҳий ҳолатига боғлиқ равишда акс эттирилаётган субъектнинг руҳий харакати лирик асарнинг сюжетини ташкил этади. 

Ушбу ҳолатдан келиб чиқиб, сюжет медитатив лирика учун ҳам хос эканлигини эътироф этиш зарур. «Соф лирика» ҳам деб юритиладиган ушбу шеър турларида, асосан, кечинма мавжуд бўлиб, шароити аниқлаштирилмаган ҳолат акс эттирилади. Мана шу тур лирикада «фабула мавжуд бўлади…Бундай лирикадаги сюжетни «психологик сюжет» деб ҳам юритилаётир»
.

Лекин олим лириканинг тавсифий кўринишида ҳам лирик сюжет ўзининг асосий сюжет унсурлари изчиллигида намоён бўлишини тадқиқи этади. «Адабиёт назарияси» (2 томлик) дарслигида эса «ҳодиса ўз моҳияти билан поэтик бўлиши, ўзининг табиий оқими билан шоир айтмоқчи ғояни «айтиб туриши» шарт.Акс ҳолда, сюжетли лирика ўрнига тавсифий лирика вужудга келадики, бундай мисолларни шеъриятимизда гоҳ-гоҳ учратиб турамиз» 
,дейилади. Яъни лирик шеърда сюжетнинг табиий оқимига бўйсиниш меъёрга амал қилинмаса, баёнчилик келиб чиқиши мумкин ва бу шеър савиясига табиий равишда путур етказиши мумкин. Бу ўринда айтилган тавсифий лирика атамаси ўзига хос салбий маънода келаётганлиги сезилади.

Хуллас, медитатив (соф) лирика жанрларидан бири саналган сонетда ҳам лирик сюжет мавжуд бўлиб, бунга ундаги ўзига хос композицион қурилиши моҳиятан сабаб бўлиши мумкин. Бундай қурилишни олим ўзига хос тадриж деб атайди. Чунки сонет композициясига кўра «тезис-тезис ривожи-антитезис-синтез» шакли мавжуд ёки ушбу қурилишнинг «тугун -ривожланиш - кульминация - ечим» шакли мавжуд. Демак, сонетда композицион қурилиши ҳам лирик сюжет унсурлари бўлган «тугун – кечинма ривожи – кульминация - ечим» га мос келар экан, улар уйғунликда тасвирланар экан, сонет сюжетини ҳам шакл ҳам мазмун ҳодисаси эканлигига яна бир бор амин бўлиши мумкин. Ушбу ҳолатнинг исботини сонетлар мисолида кўриб ўтиш мумкин. Масалан, Б.Бойқобиловнинг «Фаввора, бир лаҳза руҳимни яйрат» деб бошланувчи сонетнинг илк катренида лирик қаҳрамон фаввора поэтик образига ўз руҳиятига шукуҳ бағишлашини сўраб мурожаат этади. Бу маъшуқанинг ташриф буюришидан олдинги кўнгилда мавжуд аллақандай маҳзунликни қувиш тадориги. Ана шу мубҳам маҳзунлик ҳақидаги фикр сонеидаги тугун ҳисобланди.

  Фаввора, бир лаҳза руҳимни яйрат,

     Кўнглимдан тарқалсин туманли хаёл,

    Ёрнинг ноз-фироғи келмасин малол,

       Маҳзун кўриб мени, босмасин ҳайрат.

Юлдузлар юзидан булутни тарқат

Каҳкашон йўлини кўрайин хушҳол

Ҳилол ёғдусидан олиб бир масқол

Мен учун ойдин бир гўшани ярат.

Зилолинг сочилур кумуш тангадай

     Тонг билан ёр васли кўрсатур жамол.

Сонетнинг иккинчи катренида лирик қаҳрамон фавворадан табиат мўъжизаларидан фойдаланиб, ойдин бир гўша яратишни илтижо қилади. Бу ҳолат сонетнинг  кульминацияси ҳисобланади. Чунки ечимда, яъни илк терцетда фавворанинг оқ аланга каби самога чангал солаётгани ва бу орқали ошиқ қалбидаги туйғуларни парокандалаётгани маълум бўлади. Хотима ёки хулоса қисм ҳисобланган сўнгги терцетда эса маъшуқанинг келиши фавворанинг шовқинини, кўкка отилиш ҳолатини айлантириб юборади ва барча ҳадиклар унутилади.

Сюжет унсурлари изчиллигини текшириш учун яна бир Рауф Парфи ижодидаги сонетни кўздан кечириш мумкин. Сонет лирик қаҳрамони оддий ҳаётий майллар, ташвишлар, эҳтиёжлар гирдобида қолаётган оддий инсон бўлиб, сонетда унинг тонгда уйғониши ҳолати акс эттирилади. Яъни, оний ўй-хаёл бутун инсоният учун хос бўлган ташвишли фоний дунёни кўз-ўнгида намоён этади.

   Яна мен уйғондим, довдираб турдим,

      Кўзимдан тушимнинг қўрқинч сурати.

  Ўчирдим сувратни, фалакка бурдим,

Қани, Унинг сўзи! Қани, Қудрати?!

  Қани менинг тилим тингласа, биров.

Бахтдан тўйиб етган соқов оломон.

  Олтиндан кишани, кумушдан буров,

    Бўғзимда олқиш – олқиш, омон-омон.

        …Қандайин туганди, бу маҳшар, бу тун?


Мен уйғондим. Салом-ассалом.

      Қайтиб келдим, эй ваъдаси ёлғон Кун.
 
Сонетнинг илк мисрасидаги лирик қаҳрамон бўлган ҳаёт ҳақиқатлари ва виждон амридаги номутаносибликдан изтиробдаги инсоннинг довдираб уйғониши сонетдаги ўзига хос экспозиция бўлиши мумкин.Сонетдаги лирик қаҳрамоннинг қўрқинчли тушдан ваҳимада эканлиги ҳолати ва ўзини Ҳаққа-ҳақиқатга томон буриши аслида мажозий маъно касб этган бўлиб, ҳаётдаги ёлғонлардан безор бўлган шоир қалбининг ҳақиқатни излашга бўлган уриниши дея баҳолаш мумкин. Чунки Ҳақ таоло даргоҳидангина ҳақиқатни излаш-иймонли инсонларга хос хислат, лекин лирик қаҳрамоннинг ўзи ҳам ўшалардан бири бўлиб олишга мажбурлиги, унинг оиласини боқиш эҳтиёжи шунга мажбур қилиши орқали тасвирланади. Хотима ёки «сонет қулфи»да машҳаргоҳдаги каби гуноҳ-савоблар ўлчанадиган чин дунё тасвиридан ёлғон дунёга қайтганлик ва ёлғонлар ваъда қилувчи кунни қарши олиши ҳолати гавдалантиради. Лирик қаҳрамон ўзининг ҳақиқат ва Ҳақ сўз ҳақидаги кечинмаларини мана шу тарзда, яъни уйқу ва уйғоқлик мажозидан фойдаланган ҳолда талқин қилади.

Фахриёр шеъриятида ҳам сонетларнинг сюжет унсурлари жойлашувида изчиллик сезилса-да, маъно-моҳият ва образлар талқинида ўзига хослик кукзатилади. Чунки Фахриёр рамзлари орқали фикрлайдиган устози Рауф Парфи каби шу услубни қўллайди.

Ҳаёт юрагимни тилкалар,

        Сочларингдан ханжарлар ясаб,

     Вайрон кўнгил отли ўлкалар,

   Севги билан ичаман қасам!

Сюжет экспозицияси илк мисра бўлиб, бунда лирик  қаҳрамоннинг ҳижронзода қалби маъшуқа сочлари мавжларини кўогани сари азоби чандон ортаётган ҳолатини акс эттирган. Тугун кейинги мисраларда бўлиб, кўнгилнинг озорли ҳолати ўта оғриқли эканлиги ҳақидаги қасам билан ифодаланган. Сонет кульминациясида ошиқ қалби ҳижрон изтиробидан озурда эканлиги, у умидлар мозорига айланган даҳшатли ҳолатида ҳам маъшуқа бағритошликда давом этаётганлиги акс эттирилади. Сонет ечимида энди юрак батамом музлагани, маъшуқа олисдаги юлдуз шаклида ошиқ кўз олдида намоён бўлиши, кўнгли эса у юлдуздан воз кечолмаслиги акс эттирилади:

  Музлаб қолган юрак чатнайди,

Чақнаб ётар ҳажринг юлдузи.

Кўнгил сен тарафга қатнайди.

Сонет қулфи, яъни хотимада лирик қаҳрамон армон мавж ураётган  қаплб билан ёлғиз қолганлиги ва бу унга қисмат тарзида намоён бўлганлигини айтиш орқали ушбу шеърни хулосалайди.

Ўзбек сонетида соф кечинма тавсифида ҳам сюжет ёки «психологик сюжет»мавжуд эканлиги руҳий воқелик тасвирлари берилган сонетлар мисолида асосланади. «Сюжет сонетда ҳам, у лирика жанри бўлганлигидан, фикр ҳаракати, ундаги поғоналар сифатида кўринаётир. Аммо фикр образли эмоционал-ҳиссий ифодаланган»
.
ХУЛОСА 
Сонетда шакл ва мазмуннинг композиция ва лирик сюжетга боғлиқ эканлигини ҳисобга олган ҳолда хулосалар ҳам ушбу унсурларнинг табиатидан келиб чиқиб чиқарилади. Сонетнинг композицион қурилиши бошқа шеърий шаклларга нисбатан қатъийлиги, қадимий шакллардан бири бўлганлиги сабабли илмий – назарий асосларни шакллантирганлиги, сонетнавислар ана шу қоидаларга қатъий риоя этишлари талаб этилиши билан ҳам ажралиб туради. Ушбу асосларга ва юқоридаги тадқиқларга асосан қуйидаги назарий хулосаларга келиш мумкин:

1. Сонетдаги мавжуд қонуниятлар ҳам шаклга ҳам мазмунга даҳлдор. Яъни сонетдаги 14 қаторлилик, катрен ва терцетлар шакл қатъийлиги белгиласа, ундаги сюжет унсурлари мавжудлиги ва унинг жойлашуви мазмунга алоқадорлиги билан ажралиб туради.
2. Сонетда барча қофиялар ўта жарангдор, тархи тоза ва порлоқ бўлиши талаб этилади. Бу ҳам мазмунга ҳам шаклга даҳлдор хусусиятлардандир.

3. Сонетдаги мазмуннинг  бандлараро изчиллиги унинг ички композициясига кўра эса ҳар бир банд мустақил шеър мақомида бўлиши ҳам унинг шакл ва мазмун  муносабатигадаҳлдор жиҳатлардан ҳисобланади.

4. Лирик композициянинг асосий талабларидан бири бўлган зарур ижтимоий вазиятни ва манзур мавзуни танлай билиш ҳам сонет жанридаги мазмунга алоқадор ҳолатлардандир.

5. Сонет жанри шаклланиш жараёнида моҳиятан улкан бир тарихий босқични босиб ўтди. Шу сабабли ҳам ўзбек сонетнавислари ижод намуналарида композиция жиҳатидан ўзига хосликлар кузатилади. Хусусан, сонет таркибида (аслида таъқиқланган) сўз такрорлари, анафоралар қўлланилиши кузатилади. Хусусан, сонет спецификасига  ташқи ижтимоий-фалсафий  фикр тараққиётининг  таъсири натижасида дейиш мумкин.
6. Сонет жанридаги шеърларда лирик сюжет мавжуд бўлиб, унда қаҳрамоннинг руҳий ҳаракати ва композициядаги изчиллик сюжет унсурларини шакллантиради.

7. Лирик кечинма табиатдаги эврилишлар лирик сюжет шаклининг эстетик табиатини барқарорлаштиради. Шоир маҳорати ушбу ҳолатда салмоқли ўрин тутади.
8. Сонетдаги ўзига хос композицион вурилиш  лирик сюжет унсурлари бўлган “тугун – кечинма ривожи – кульминация – ечим га мос келади ва унсурлардаги уйғунлик сонет сюжетининг ҳам шакл, ҳам мазмун ҳодисаси эканлигини исботлайди. 

9. Сонетларнинг илк мисраларидаги лирик қаҳрамон ҳолати ёки кечинмаси хусусидаги илк маълумотжанр лирик сюжетидаги  ўзига хос экспозиция вазифасини ўташи мумкин. Ўзбек сонетида соф кечинма тавсифида ҳам сюжет ёки «психологик сюжет»мавжуд.

10. Сонетда шакл ва мазмун унсурлари юқорида айтиб ўтилганидек, уйғун ҳолатда шаклланиши зарур. Хусусан, кечинма ёки фикр ҳаракати туфайли изчил композицион қурилиш касб этиши шакл ҳодисаси бўлса, ундаги кечинма табиати, унинг характер-хусусияти, моҳияти мазмун ҳодисасидир. Чунки фикр образлар воситасида ҳиссиёт талқини сифатида берилса-да, ушбу фикр юқоридаги поғонали босқични босиб ўтади. 

           Адабий асар ўзини эстетик тажриба бўла оладиган ва «тўлақонли шаклланган» эстетик объект сифатида танитади»
 Сонет жанри мана шу тарзда  тўлақонли шаклланган эстетик ҳодиса сифатида ўзбек шеъриятида ўз ўрнига эга бўлди.

